
Gair gan y Gweinidog

Ym mis Ebrill treuliais benwythnos hyfryd yng Ngholeg Trefeca - hen gartref y diwygiwr Howel Harris, sydd bellach yn ganolfan braf iawn yn cael ei redeg gan Eglwys Bresbyteraidd Cymru. Roeddwn yno gyda grŵp bychan o bobl yng Nghymru sydd â chysylltiad â Chymuned Iona.
Un o ynysoedd Heledd yn yr Alban yw Iona. Yno yn y flwyddyn 563 y sefydlodd Columba fynachdy, ar ôl teithio ar draws Fôr Iwerddon, ac yno yn nhridegau’r ganrif ddiwethaf yr aeth gweinidog o’r enw George MacLeod ati i adfer yr hen abaty gyda chymorth y di-waith o Govan yn Glasgow, a thrwy hynny sefydlu Cymuned Iona.
Beth a phwy yw’r Gymuned?  Dyma ddwy frawddeg o’i gwefan: The Iona Community is a dispersed Christian ecumenical community working for peace and social justice, rebuilding of community and the renewal of worship. What we share, expressed in many different ways, is an experience of the liberating power of Jesus Christ, and a commitment to the personal and social transformation that spring from the vision and values of the gospel.
Byddwch yn gwybod am fy niddordeb yn y Gymuned gan i mi ddefnyddio llawer o’i deunyddiau addoli dros y blynyddoedd. A gobeithio hefyd i chi weld rhai o’r amcanion uchod yn yr arweiniad a geisiais ei roi wrth i ni addoli a gweithio gyda’n gilydd. 
Mae Iona Cymru bellach yn bod sy’n rhoi cyfle i bobl sy’n byw yng Nghymru gwrdd yn achlysurol i rannu a thrafod, myfyrio ac addoli. Roedd fy mhenwythnos yn Nhrefeca yn llesol ac yn adnewyddol. Gallwch ddysgu llawer mwy am Gymuned Iona ar y we yn http://www.iona.org.uk/. 
Os ydych mewn cydymdeimlad ag amcanion Y Gymuned, beth am ystyried ymaelodi?
Dyw gofod ddim yn caniatáu i mi ddweud llawer am Dde Affrica. Gallaf ddweud i ni gael amser arbennig iawn yno. Roedd Cape Town a’r ardal oddi amgylch yn wych - golygfeydd rhyfeddol, cyfoeth a thlodi mawr ochr yn ochr, pobl groesawgar a chyfeillgar a’i dyfodol yn bwysicach na’i gorffennol. Gwelsom bobl Wola Nani wrth eu gwaith, a gweld y gwahaniaeth mae hyd yn oed yr ychydig yn ei wneud i fywydau pobl sydd â chyn lleied. Dod adre a theimlo’n ddiolchgar fod ein heglwysi wedi ymateb cystal i Apêl De Affrica.
Newyddion

Fe gawsom ni wasanaeth teuluol a Chymundeb o dan ofal Elin ar 2 Mai. Roeddem yn meddwl am bawb oedd yn methu bod yn bresennol ac yn cydymdeimlo gyda Sarah Kirby ar farwolaeth ei brawd-yng-nghyfraith , Lloyd, a gollodd ei frwydr gyda chanser. Rydym yn meddwl am ei wraig, Sian Gwynfor a 'i phlant annwyl, Tirion (9), Ioan (7) a Teilo (5).
Daeth Cwmni  Drama Cwm Ni i Fynydd Seion ar 5 Mai gyda drama ddifyr Emyr Edwards, Dringo yn yr Andes. Bydd yr arian a godwyd yn mynd i'r Eisteddfod Genedlaethol.
Gwasanaeth Wythnos Cymorth Cristnogol oedd yn y capel ar yr 8fed, hefyd o dan arweiniad Elin. Roedd 9 o blant yn bresennol ac fe ganodd grŵp o blant 'Dwy Law yn Erfyn' sef hoff emyn Rhys. Diolch i bawb a gymerodd rhan ac yn arbennig i Elin am drefnu. Mae amlenni casglu ar gael a byddwn yn casglu tan ddiwedd y mis. 
(Diolch i Sian Howley am gasglu newyddion y mis)
Pwyllgor

Cynhaliwyd cyfarfod o’r Pwyllgor Gwaith a’r Cyngor nos Fercher, 19 Mai. Roedd 11 yn bresennol a derbyniwyd 4 ymddiheuriad. Derbyniwyd cofnodion y cyfarfod diwethaf (27.1.10). 
Adroddwyd bod y cafnau oedd yn gollwng wedi cael eu hatgyweirio. Bydd angen ailbeintio rhan o wal y festri.  
Hwn oedd cyfarfod olaf Marian Price-Thomas fel trysorydd, a diolchwyd yn gynnes iddi hi am ei blynyddoedd o wasanaeth cydwybodol. Bydd awenau’r trysorydd yn cael eu trosglwyddo i Sian Howley ar 1 Gorffennaf. 
Cytunwyd bod angen hysbysfwrdd newydd i’w osod cyn cyfarfodydd y dathlu.

Treuliwyd y rhan fwyaf o’r cyfarfod yn trafod trefniadau’r dathlu. Cadarnhawyd y bydd darlith gan yr Athro John Gwynfor Jones ar  25 Tachwedd.  Bydd arddangosfa flodau yn y capel dros benwythnos y dathlu. Bydd cyngerdd nos Sadwrn, 4 Rhagfyr, ac ar fore Sul, 5 Rhagfyr bydd oedfa’r dathlu. Y pregethwr gwadd fydd y Parchg Dewi Myrddin Hughes. Ar y nos Sul bydd cyfle i gantorion o bob safon (!) ymuno i ganu, heb ymarfer,  campwaith Handel, Y Meseia. 
Nodwch y dyddiadau yn eich dyddiadur. 
Mae’r gwaith o ysgrifennu hanes y capel yn mynd rhagddo. 
Ceisiwch fod yn y capel ar 4 Gorffennaf - er mwyn tynnu llun o’r aelodau i’w roi yn y llyfr.

Gyda golwg ar ymddeoliad y gweinidog ddiwedd y flwyddyn cytunwyd i ddechrau trafod dyfodol yr eglwys. Eisoes gwahoddwyd ysgrifennydd yr Undeb, Y Parchg Ddr Geraint Tudur i ymweld â’r eglwys ar 12 Medi. Cytunwyd y dylai’r Pwyllgor Gwaith a’r Cyngor gyfarfod dan gadeiryddiaeth Elin Maher i ystyried y ffordd ymlaen.

Bydd y Pwyllgor yn cyfarfod nesaf, nos Fercher 8 Medi.  

Gair o Cape Town

Mae'r gwaith yn dod yn ei flaen yn weddol hwylus. Mae cymaint i'w wneud, ond rwy'n teimlo bod pethau'n dod at ei gilydd fel y byddwn yn gobeithio. Un o'r prif dasgau yw casglu gwybodaeth am y plant a'u teuluoedd.  Mae bron i 350 o blant yn derbyn rhyw fath o gymorth gennym, felly mae'n dipyn o brosiect. Yn sgil hyn, rydw i wedi ymweld â chartrefi sawl un a gweld sut mae rhai ohonynt yn byw.  Mae bod tu fewn i'r shacks yn f'atgoffa eto cymaint sydd 'da ni i fod yn ddiolchgar amdano. Yn ogystal â gorfod dioddef amodau byw anodd iawn, mae storiâu rhai o'r teuluoedd yn dod â deigryn neu ddau i'n llygaid i, hyd yn oed. Mae'r angen mor fawr, mae'n anodd weithiau cadw gobaith. Mae amgylchiadau rhai yn gwella - tai bric i gymryd lle rhai o'r shacks, ond mae lefelau diweithdra mor uchel, sut gallan nhw wella eu sefyllfa ymhellach?  Ond serch yr elfennau anodd, rydw i a'r tîm yn cael tipyn o sbort ac yn chwerthin llawer.  Aled Pickard
Greenbelt

Gŵyl Gristnogol deuluol a sefydlwyd bron ddeugain mlynedd yn ôl yw Greenbelt. Fe’i cynhelir ar y cwrs rasio ceffylau yn Cheltenham (27-30 Awst eleni). Mae angen lle go fawr i gymryd yr 20,000 a rhagor sy’n mynd yno bob blwyddyn. Dros benwythnos Gŵyl y Banc ddiwedd Awst ceir gwledd o gerddoriaeth, darlithoedd a seminarau, digrifwyr yn difyrru, arddangosfeydd, stondinau o bob math, rhywbeth i bob oed, heb anghofio cyfleoedd lawer i addoli mewn dulliau gwahanol. Os ydych yn chwilio am wyliau gwahanol cewch fwy o fanylion ar y we yn  <http://www.greenbelt.org.uk/>
Yr Undeb

Bydd Cyfarfodydd Blynyddol Undeb yr Annibynwyr eleni yng Nghaerfyrddin, 8-10 Gorffennaf. Mae Caerfyrddin o fewn cyrraedd hwylus, felly beth am ystyried mynd i rai o’r cyfarfodydd? Daw manylion y rhaglen yn y man, ond y cyfamser nodwch y dyddiadau. http://www.undeb2010.com/
Darlleniadau Mehefin




Ar Ddyletswydd
       
6: Galatiaid 1. 11-24




Ann a Vivien
        
13: Galatiaid 2.15-21




Derek ac Olwen

        
20: Galatiaid 3. 23-29 



Mair a Sian                    
27: Galatiaid 5. 1,13-25                                             Geraint a Marian 
Oedfaon Mehefin (Y Sul am 10.30)
6: Cymundeb – Allan Pickard
13: Aelodau

20: Allan Pickard

27: Dewi Myrddin Hughes
Cysylltu

Y Gweinidog: Allan Pickard - 15 Ffordd y Gollen, Ton-teg, Pontypridd, CF38 1TA.

Ffôn:  01443 204057 / 07963844045  e-bost: gweinidog.bms@talktalk.net  
Yr Ysgol Sul:  Siân Howley (421427)

Tîm addoli: Elin Maher (243700) a Siân Howley

Pulpud: Elin Maher 
Trysorydd: Marian Price-Thomas (664361)

Gair y Mis
Cwestiwn i’w ystyried: 

Sut fyddech chi’n disgrifio’r math o eglwys y byddech yn dymuno perthyn iddi? 
+++++++

Cyfraniadau i rifyn nesaf Y Ddolen erbyn 20 Mehefin os  gwelwch yn dda.






